
FESTI SAN ĠORĠ 2019 

Eku mill-1894. •• u aktar 
• George J. Cassar 

"Scripta manet", jgħid il-Latin, u dan il-qawl għaref huwa l-fus ta' din il-kontribuzzjoni tiegħi :fl-okkażjoni 

tal-125 anniversarju mill-wasla tal-istatwa ta' San Ġorġ Rebbieħ, xogħol 1-istatwarju Vincenzo M. Cremona. 

Jidher li l-istampa ta' dak iż-żmien tat importanza 
ġmielha lil dan l-avveniment storiku li fetaħ it-triq 

għall-iżvilupp tal-festi tagħna. Fil-fatt diversi ġurnali , 

perjodiċi u pubblikazzjonijiet oħra immortalizzaw b'mod 
prominenti dan l-avveniment. 

Iżda x'ġie ppubblikat fuq is-suġġett tagħna f'dik l-epoka? 

Fis-17 ta' Novembru 1894, f'paġna 4, il-ġurnal Malta 
tagħna f'artiklu intitolat "San Ġorġ" isemmi li l-awtur 
tal-artiklu żar l-istudju tas-Sur Vincenzo Cremona f'Tas
Sliema fejn jidher li kien hemm l-istatwa ta' San Ġorġ 
esposta biex iżurha l-pubbliku. Ifaħħar sew il-ħila tal
istatwarju Cremona u jgħid ukoll li fi-istudju (nifhmu li 
kienu għadhom mhux lesti) kienu qed jinħadmu l-istatwi 
ta' omm u missier San Ġorġ, li bi żball jirrapporta li 
kienu għal Għawdex, meta fil-fatt nafu li dawn kienu 
għall-Festa ta ' San Ġorġ f'Ħal Qormi. Jidher li l-awtur 
waħħad iż-żewġ festi flimkien. 

Fis-16 ta' Novembru 1894, f'paġna 7, fil-ġurnal The Malta 
Times and United Service Gazette nsibu artikolett bit
titlu "Mr Cremona's Studio". L-awtur isostni dak li kien 

diġà nkiteb f'ġurnal ieħor, Public opinion, u jirringrazzja 
lis-Sur Cremona għall-istedina biex iżur l-istudju tiegħu 
fi 12, Strada Catedrale, Tas-Sliema. L-artikolista jkompli 
billi jsemmi l-istatwa ta' San Ġorġ u jargumenta li l-fatt li 
l-qaddis tagħna ma kienx irrappreżentat fuq żiemel seta' 
kien ix-xewqa tal-klijenti li ordnawh sabiex juru aktar 
l-intervent divin fi-eżekuzzjoni tal-qtil tad-dragun. Hawn 
l-awtur ifaħħar lill-artist għall-mod stupend kif ħareġ is
suġġett f' dan il-proġett. F' dan l-artiklu wkoll jissemmew 
l-istatwi ta' omm u missier San Ġorġ u jgħid li dawn qed 
isiru biex jitpoġġew quddiem il-knisja parrokkjali fil
ġranet tal-festa. Iżda l-istess artikolistajonqos lijgħidilna 
għal liema lokalità kienu qed jiġu maħduma, u donnu li 
b'dak li ma qalx jagħtina x'nifhmu li dawn kienu qed 
jinħadmu għall-Festa ta' San Ġorġ f'Għawdex. Dan hu 
t-tieni ġurnal li, jew jidher li ħawwad il-festi tal-Belt 
Pinto u l-Belt Victoria flimkien, inkella madwar dawn iż
żewġ statwi ddur xi storja li għadna ma skoprejnihiex. 
L-artiklu jagħlaq billi jinnota l-progress li l-istatwarju 
Cremona għamel fi-arti tiegħu u jsemmi lil Karlu 
Darmanin: jgħid li kien hu li daħħal l-arti tal-kartapesta 
fil-gżejjer tagħna. Hawn ukoll ma nkunux korretti jekk 
ma ninnutawx li sa fejn nafu aħna l-ewwel statwarju li 
ħadem dan it-tip ta' xogħol kien il-barbier Saver Laferla, 
li għex ferm qabel Darmanin. 

Fl-20 ta' Novembru tal-istess sena, f'paġna 5, The Daily 
Malta Chronicle tagħtina silta bl-isem "Local Art". 
Hawn jissemma l-artist Cremona u jiġi mfaħħar għax
xogħol tiegħu maħdum bi preċiżjoni. Jgħidilna li tajjeb 
li wieħed jittawwal sal-istudju ta ' dan l-artist sabiex 
Jamm1ra x-xogħol tiegħu. Rawh isemmi l-istatwa ta' 

San Ġorġ għall-Gżira tat-Tliet Għoljiet u jgħidilna li 
din tirrappreżenta żagħżugħ fl-aqwa tiegħu, b'saħħtu 

iżda kalm, qed joqtol dragun feroċi. Dan kollu jagħmel 
minn San Ġorġ gwerrier ideali. L-artiklu jkompli li kull 
min żar l-istudju msemmi seta' jammira dan ix-xogħol, 
bħalma fl-aħħar mill-aħħar għamel l-istess awtur. Hawn 
dan l-artiklu jsemmi statwa li tirraffigura lil Malta li 
Cremona kien qed jaħdem għall-Festa ta' San Publiju. 
L-artikolist, ta' imperjalist li kien, jissuġġerixxi li barra 
l-figura ta' Malta għandha tiddaħħal ukoll il-figura tal
Gran Brittanja. 

Fit-22 ta' Novembru 1894, fil-Portafoglio Maltese nsibu 
nota żgħira li tgħid li l-aħħar xogħol ta' Cremona, San 
Ġorġ għal Għawdex, qed jiġi mfaħħar ħafna. In-nota 
tkompli li l-ġurnal tkellem kemm-il darba dwar ix
xogħlijiet ta' dan l-artist, u allura jkun inutli li jingħad 
aktar, u jagħlaq billi jifraħ lil Vincenzo Cremona għal din 
l-opra tiegħu. 

Fil-perjodiku Id-Devot ta' Maria ddedikat lill-Madonna 
Ta' Pinu u li kien jiġi ppubblikat mill-Arċidjaknu Mons. 
Lwiġi Vella, fil-ħarġa ta' Diċembru 189~, fis-sezzjoni 
tal-Aħbarijiet, paġna 10, insibu nota interessanti. Hawn 
tissemma d-data tat-18 ta' Novembru li fiha l-istatwa ta' 
San Ġorġ inġabet fi translazzjoni lejn il-Belt Victoria mill
Knisja tal-Ħniena (San Bert) fix-Xewkija. In-nota tidħol 
f'aktar dettall u tgħidilna li din l-istatwa nħadmet biex 

tittella' fuq il-pedestall fil-pjazza matul il-ġranet tal-festa. 

B 'hekk tajna ħarsa lejn xi ppubblikaw fuq is-suġġett 

tagħna xi wħud mill-ġurnali u perjodiċi tal-epoka. Iżda 
l-eku ta' din il-ġrajja baqa' jidwi ferm wara, tant li fil-ktieb 
Lis stroia ta Malta bil gzejer tahha, miktub minn Pietro 
Paolo Castagna, fit-tieni pubblikazzjoni tal-1888 (erba' 
snin wara l-ġrajja li qed infakkru), fil-kapitlu intitolat 
"Sculturi", fis-sezzjoni "Plastica'', insibu isem Vincenzo 
Cremona. Hawn Castagna jirreferi għall-artist tagħna 

bħala "Vallettan" u jkompli "statuariu fil Cartapesta u 
Pittur Scenografo tar-Real Teatru sa mis-sena 1873". 
Dritt wara, Castagna jgħidilna li Cremona kien mibgħut 
mill-Gvern biex jistudja Napli taħt il-gwida tal-Professuri 
CorazzaMasi uMarchino. Castagnajkompli billijagħmel 
lista tax-xogħlijiet li ħarġu minn idejn dan l-artist bħalma 
għamel ma' artisti oħra. Iżda fejn tidħol l-istatwa ta' San 
Ġorġ, Castagna jagħmel eċċezzjoni assoluta. Dan għaliex 
jirreferi għal din l-istatwa bħala "Il famus San Giorg 
fuk id-dragun". Dan kollu juri li l-istatwa ta' San Ġorġ 
Rebbieħ, l-ewwel statwa għal Dimostrazzjoni fil-Gżira 
tat-Tliet Għoljiet, mhux biss bidlet il-fiżjonomija tal-festi 
esterni Għawdxin, iżda wkoll impressjonat u influwenzat 
lill-protagonisti tal-festi f'Malta. 

Għaldaqstant ma nkunu qed ngħidu xejn żbaljat meta 
nsejħu l-festa Ġorġjana tal-Belt Victoria bħala "mater et 
magistra" tal-festi tagħna. 




